an d’Stroossennimm ?          

Datt déi Saach mat de lëtzebuergeschen Nimm op den Uertschaftsschëlter net selbstverständlech an net vum Himmel gefall ass, mä praktesch duerchgeboxt guff, stong jo an eiser leschter ‘Sonndeszeitung’.  

Loosst mer nach eng Kéier drun erënneren, datt Literatur zwar eng gutt Saach ass a Bicher e grousse kulturelle Wert hunn…ower Hand op d’Häerz : Bicher liesen, a wann se nach esou gutt sinn, dat ass 90% vun ‘de Leit hirer Saach net onbedéngt. Bleiwen also, fir eiser Sprooch eng breet Stäip ze ginn, déi ‘populär’ Gebitter, do wou d’geschriwwe Sprooch äis an d’A fällt…do sinn d’Uertschafts- a Stroosseschëlter ë.a. eng vun de giedelegste Geleeënheeten.

Wann dir bei iech emol kuckt, wéi an ärer Uertscht d’Stroosen am Gespréich heeschen a wéi si op de Schëlter genannt ginn, musst dir iech alt emol sou är Gedanke maachen. Do gëtt et da bal a jidfer Gemeng ‘rue principale / rue de la forêt / rue des champs / rue de l’église / rue des prés / rue haute / rue basse asw.asw. Déi ginn ower allgemeng net esou genannt ; dann däerf ee sech jo froen, wat dat soll. Näischt !

An eisem Kadaster hu mir dausende vun originelle Flouer- a Plazennimm (lieux-dits), déi noweisbat op d’mannst 200 Joer al sinn. Do gëtt dann iwwerall hektarweis Terrain zou- gebaut…an d’meescht déi schéin an dacks genësseg Kadasternimm mat, well vum Numm virdru bleift net vill oder glat näischt iwreg. Bannent engem Lotissement entstin Haiser a Stroossen ; jidfer nei Strooss kritt hiren Numm…mä dir gitt ëmsoss nom Originalnumm sichen. Aus der ‘Driicht / Dréischt’ ginn dann z.B. ‘rue des violettes / rue des roses / rue des dalias…’ ; net ze schwätze vun deene bretzegen Nimm op de ‘Résidencen’, ëm déi eis Gemengen sech genee esou misste bekëmmere wéi ëm d’Fassad ; do kommen op eemol Nimm vu Personagen, déi kee Mënsch kennt oder kannt huet, déi mat deem ganze Rondrëm net méi ze dinn hu wéi d’Groussgaass mam Äppelwee. Kënnt dir mir z.B. soen, wat zu Märel en Numm wéi ‘Terra Nova’ ze dinn huet ; kuckt iech deer ‘Jaddermunnëssen-Nimm’ emol un. Natierlech soll dat ‘gutt’ maachen…ower et ass just iwwerhieflech domm !

Wat maachen ? Mä mir hëllefen zënter 35 Joer jidfer Gemeng, déi sech Gedanken / Suergen fir hir original oder nei Stroosennimm mécht. An deem Sënn hate mir ewell op d’mannst mat 60 Gemengen ze dinn (z.B.Suessem,Wäiswampech…). Anerer maachen dat gär selwer, mä si froen äis fir d’Schreifweis (z.B.Fréiseng, Simmer…) Wien d’An opmécht, dee gesäit a versteet, datt eis Actioun do déi allerbescht Wierkung hat…an huet ! 

Sou wéi mir dat bis elo gemaach hunn, si mir och haut nach fir all Gemeng do, déi hire Stroossennimm hirt ‘natierlecht’ Gesiicht wëlle ginn. Mir komme gär…a vrun allem ouni een Dibbelchen ze froen.
Fir net falsch verstanen ze ginn : Mir hu verstännegerweis näischt géint Stroossennimm, déi un eng grouss ( ???) Perséinlechkeet erënnere sollen ; et ass jo ower dann net verbueden, de ‘Gebrauchsnumm’ dorënner ze setzen. 

